
Visoki  predstavnik  produžio
mandat  Komisije  za  reviziju
odluka o naturalizaciji

Visoki predstavnik Christian Schwarz-Schilling danas je donio
odluku kojom produžava mandat Komisije za reviziju odluka o
naturalizaciji stranih državljana za jednu godinu, tj. do 16.
februara  2008.  godine.  Inače,  mandat  Komisije  je  isticao
krajem ove sedmice. 

Ured  visokog  predstavnika  je  upozorio  da  Komisija  nije
završila svoj zadatak zbog obima predmeta koje je trebalo
preispitati.  Komisija  je  pred  sobom  imala  nekih  1.320
predmeta. Od tih predmeta, odluke su donesene u 856 predmeta,
a preostalo je da se riješi još 465.

Proces revizije je dio napora koje Bosna i Hercegovina ulaže u
cilju  izgradnje  povjerenja  u  postupak  utvrđivanja
državljanstva  i  naturalizacije  stranih  državljana.

“Ovaj posao pomaže da se u Evropskoj uniji i drugim zemljama
gradi povjerenje u Bosnu i Hercegovinu u smislu da ona može
odgovorno upravljati ovim ključnim funkcijama koje će pomoći
da  se  ublaži  vizni  režim”,  danas  je  izjavio  visoki
predstavnik. “Ja sam jasno stavio do znanja da ću djelovati da
osiguram stabilnost zemlje. Sposobnost Bosne i Hercegovine da
se bori sa organiziranim kriminalom i međunarodnim terorizmom
ne smije se dovesti u pitanje”. 

U normalnim okolnostima, parlamentarna skupština ove zemlje bi
produžila mandat Komisije. Budući da Dom naroda na državnom
nivou tek treba da se konstituira, jedini način da se Komisiji
produži mandat bio je putem odluke visokog predstavnika.

“Jasno je da odlaganja u formiranju parlamenta na državnom

nivou utiču na sposobnost institucija da funkcioniraju. Od
stranaka  očekujem  da  finaliziraju  ovaj  proces  što  prije”,
rekao je visoki predstavnik.

Komisiju  je  osnovalo  Vijeće  ministara  16.  februara  2006.
godine sa jednogodišnjim mandatom da izvrši reviziju odluka o
naturalizaciji stranih državljana koje su donesene između 6.
aprila 1992. godine i 1. januara 2006. godine.


